Verði viðvarandi hlýnun sjávar við Ísland getur það leitt til aukins botnfiskafla, m.a. vegna meiri þorskgengdar frá Grænlandi, en aftur á móti gæti dregið mjög úr loðnuveiðum. Þetta kom fram í máli Jóhanns Sigurjónssonar, forstjóra Hafrannsóknastofnunarinnar, á aðalfundi LÍÚ þar sem hann fjallaði um breytingar á ástandi sjávar og afrakstur fiskimiða í sögulegu ljósi.

Jóhann rifjaði upp breytingar á lífríki Íslandsmiða og aðliggjandi svæða á síðastliðinni öld. Hann sagði að sveiflur í veðurfari á norðurhveli jarðar hafi meðal annars lýst sér í hlýskeiði á árunum frá 1920 til 1964 en þá hafi mjög skyndilega skollið á kuldaskeið sem varði nánast óslitið til ársins 1970. Árferðið hafi síðan batnað en verið nokkuð breytilegt frá ári til árs en ýmis einkenni hlýskeiðs hafi komið fram á síðustu 5 árum, að undanskildu árinu 2001. Sagði Jóhann að síðastliðið ár hafi þannig borið afar sterk einkenni hlýskeiðsins á síðustu öld sem náði hámarki á árabilinu 1930 til 1940.

Áhrif hlýnunar við Ísland í sögulegu tilliti eru helst þau að þá er aukið streymi og útbreiðsla Atlantssjávar norður og austur fyrir land, með tilheyrandi aukningu næringarefna. Sagði Jóhann að þá færi frumframleiðni og dýrasvif vaxandi, burðargeta fiskimiðanna ykist almennt og þar af leiðandi útbreiðsla og afrakstur flestra nytjastofna. Þá væru sömuleiðis auknar líkur á reki þorskseiða til Grænlands og göngum hrygningarfisks þaðan til Íslands, enda áhrif hlýnunar enn afdrifaríkari á nyrstu jaðarsvæðunum eins og við Grænland þar sem pólsjávar gætir í miklu meira mæli en hér við land. Þannig batni vaxtarskilyrði og þorskur sé líklegri til að vaxa og hrygna við Vestur-Grænland. Rifjaði Jóhann upp að á hlýviðrisskeiðinu á síðustu öld hafi þorskafli við Grænland farið yfir 400 þúsund tonn á ári en síðan hafi veiðin nánast hrunið eftir að kólnaði og að þar hafi ekki veiðst þorskur eftir árið 1993. Við þekkjum líka hver áhrifin voru á norðlægum jaðarsvæðum við strendur Kanada og hvernig tiltölulega lítil lækkun sjávarhita leiddi ásamt of mikilli veiði til hruns þorskstofna. 

Hefur áhrif á útbreiðslumörk og göngur

Jóhann sagði að sjávarhitabreytingar gætu haft töluverð áhrif á útbreiðslumörk einstakra fiskstofna og göngur þeirra. Þessu til stuðnings benti Jóhann á að mjög sterkt samband væri jafnan milli stærðar loðnustofnsins og meðalþyngdar 5-8 ára þorsks sem væri afar háður loðnu sem æti. Á seinni árum hafi sambandið hins vegar veikst, líklega vegna þess að aðgengi þorsks að loðnu hafi minnkað með breyttu hitafari sjávar. Loðnan virðist einfaldlega hafa hagað sér öðruvísi og haldið sig í auknum mæli þar sem þorskurinn nær ekki til hennar.

Jóhann sagði að á hlýskeiðum væru ennfremur auknar líkur á göngum norsk-íslenskrar síldar á Norður- og Austurmið, enda væri þá meira af rauðátu sem væri aðalfæða síldarinnar. Auk þess mætti greina á hlýskeiðum vaxandi gengd suðlægari tegunda á borð við ýsu, lýsu, skötusel, makríl, kolmunna, smokkfisk og jafnvel túnfisk.

Jóhann velti því fyrir sér hvað myndi gerast ef hlýnun síðustu ára yrði viðvarandi. Hann sagði þó skynsamlegt að hafa í huga í því samhengi að nú væru uppi aðrar aðstæður en á hlýskeiði síðustu aldar. Ástand fiskistofna væri nú annað, einkum væru botnfiskstofnar veikari, veiðitækni væri önnur og meiri, auk þess sem lífkeðjan væri nýtt öðruvísi, með meiri uppsjávarveiðum og stækkandi hvalastofnum enda ekki stundaðar hvalveiðar.

Engu að síður mætti halda því fram að ef héldi áfram að hlýna myndi botnfiskafli aukast og síldarstofnar styrkjast. Eins gætu kolmunnaveiðar aukist á kostnað loðnuveiða. Þá myndu rækjustofnar væntanlega veikjast enn frekar.

Vistkerfi eins og í Norðursjó?

Jóhann varpaði líka fram þeirri spurningu hvað myndi gerast ef hlýnun yrði enn meiri vegna hnattrænna breytinga, eins og reyndar margt benti til. Sagði hann þó mikla óvissu í þeim efnum, enda gæti slík hlýnun breytt straumakerfi við landið. Þó mætti ímynda sér að loðnustofninn gæti nánast horfið við slíkar aðstæður, enda gætu öll hlutföll tegunda hugsanlega raskast. Vistkerfið hér við land gæti þá kannski orðið líkara því sem þekkist í Norðursjó, þar sem stofnar lýsu og ýsu eru mun stærri samanborið við þorsk. Jóhann minnti þó á að hafa yrði í huga að skilyrðin í sjónum gætu versnað mjög snöggt, líkt og gerðist árið 1965 þannig að langt í frá væri á vísan að róa í þessum efnum.

Jóhann sagði sérstaklega mikilvægt á tímum breytinga í hafinu kringum landið að unnt verði að efla haf- og fiskirannsóknirnar svo betur megi skilja orsakir og afleiðingar þessara breytinga. Með nýrri tækni mætti t.d. fylgjast betur með hafstraumum og hitafari sjávar. Með fullkomnum fiskmerkjum mætti rannsaka betur en áður var hægt atferli fiskanna, göngur og umhverfi þeirra. Þá væri afar brýnt að efla allar loðnurannsóknir í Norðurhöfum, enda loðnan burðarás í lífkeðjunni við Ísland. "Lífkerfið sem við erum að nýta er breytingum háð. Ljóst er að veðurfar mun breytast, aðeins óvíst hvenær og á hvern veg það gerist. Umhverfið skapar rammann á hverjum tíma og höfum við lítil áhrif þar á. Hins vegar getum við stýrt veiðunum innan hvers tímabils á grundvelli rannsókna og í samræmi við afrakstursgetu fiskstofnanna. Það er eina svar okkar við breyttum aðstæðum,“ sagði Jóhann.

